
O Arquivo de San Paio de Antealtares (aspa) constitúe un 
auténtico «arquivo de arquivos». De feito, entre o rico pa-
trimonio documental que conservan os muros monásti-

cos de Antealtares destaca o seu fondo de pergamiños medievais, 
cuxa procedencia se sitúa nun bo número de pequenos mosteiros 
femininos –aos que cómpre engadir algúns masculinos– que fo-
ron suprimidos a finais da Idade Media no marco da Reforma 
monástica promovida polos Reis Católicos para o vello reino de 
Galiza e O Bierzo (García-Fernández e Pichel 2023). Entre eles 
podemos sinalar o caso do mosteiro bieito feminino de San Sal-
vador de Sobrado de Trives, situado na actual provincia de Ou-
rense, mais nos territorios aurienses aínda hoxe pertencentes á 
diocese de Astorga. 

Xunto con San Pedro de Ramirás –mosteiro igualmente biei-
to–, San Salvador (logo Santa María) de Ferreira de Pantón –mos-
teiro cisterciense– ou Santa Clara de Santiago –xa no ámbito das 
ordes mendicantes que triunfaron na Baixa Idade Media–, a comu-
nidade de San Salvador de Sobrado de Trives conforma unha das 
institucións monásticas femininas mellor documentadas da Galiza 
medieval. De feito, as referencias documentais rexistradas supe-
ran os 400 instrumentos; e deles, máis da metade foron editados 
por Antonio Martínez Sáez (1989) na súa tese de doutoramento. 
Noutros casos, este investigador limitouse a recoller os rexestos ou 
resumos realizados en Época Moderna para coñecer o contido de 
determinados pergamiños medievais, atendendo tanto ao deterio-
ro de varios deles como ás perdas que tiveron lugar ao longo dos 
séculos e que provocaron a desaparición –ou aínda non localiza-
ción– doutros. Non obstante, cómpre sinalar que investigacións re-
centes están permitindo identificar algúns documentos de Sobrado 

